A CUESTIÓN NACIONAL NO ÚLTIMO TERZO DO S. XIX
A Cuestión nacional en España: en España, van convivir desde o s. XIX un nacionalismo español, que se empeza a artellar como tal durante a Guerra de Independencia, e uns rexionalismos e nacionalismos periféricos, especialmente en Cataluña, País Vasco e Galicia, que se van considerar como nacións distintas da española. 
Tanto nos nacionalismo español como nos periféricos vanse desenvolver as 2 correntes do nacionalismo, unha corrente liberal e democrática (En España, Pi y Margall, Ortega e Gasset) e unha corrente conservadora, influída pola concepción orgánico-historicista(Cánovas, Menéndez Pelayo... que reivindican como elementos da identidade española, a Coroa, o catolicismo, a unidade da patria e destacan como pasado histórico a Reconquista, os Reis Católicos e o papel predominante de Castela).
Os nacionalismos periféricos:Dentro do territorio español vai destacar o desenvolvemento dos nacionalismos catalán, vasco e galego. Hai que sinalar como factores da orixe e desenvolvemento destes nacionalismos:
·  A diversidade cultural e lingüística (galego, catalán, vasco) 
·  Desenvolvemento económico na periferia, lonxe do Centro de decisión política.
Ademais, en relación co pensamento de Ortega e Gasset, na súa obra a España Invertebrada, habería que destacar como elemento que propicia o espallamento dos nacionalismos periféricos 
· A reacción ante a imposición do Estado dunha política liberal centralizadora e unitaria que suprime as particularidades xurídicas e territoriais e dá prioridade á uniformidade política e lingüística. 
Neste sentido habería que resaltar as medidas centralizadoras do Estado Liberal durante o século XIX e con anterioridade os Decretos de Nova Planta do s. XVIII. No s. XIX, as únicas particularidades que perduraban eran os privilexios forais de Navarra e País Vasco. A súa defensa ante a uniformidade centralizadora do Estado liberal desde as Cortes de Cádiz explica o apoio ó Carlismo destas 2 rexións. 
Aínda así, hai autores que non consideran as políticas dos gobernos liberais como causa da reacción nacionalista na periferia, pois é manifesta a debilidade do nacionalismo español no s. XIX: Un Estado débil, cunha sociedade pouco vertebrada, unha administración ineficaz, unha escasa integración cultural e o fracaso da política nacionalizadora do Estado a través da educación, o exército ou a participación política. Para algúns autores é máis importante 
· O descontento e a desilusión pola marcha xeral do país. Segundo Borja de Riquer, o fracaso do nacionalismo español, evidente na crise de 1898, provocou por reacción o xurdimento de nacionalismos e rexionalismos alternativos. 
En Cataluña é evidente despois do remate da febre d´or (1876—1886), período no que a riqueza de Cataluña vai unida a España, dados os intereses da Industria téxtil en Cuba. Tralo desastre do 98 e  perda das colonias, a burguesía empeza a ver con bos ollos alternativas de carácter nacionalista.
Outro factor presente na reacción catalá e que ten que ver tamén coa crise do 98 é 
· A acción do exército contra os nacionalismos periféricos, sobre todo o catalán. O exército constitúese en salvagarda da unidade da patria ante o separatismo. 
As accións represivas en distintas épocas, 1905, lei de xurisdicións, Ditadura de Primo de Rivera...provocará reaccións que asentarán e impulsarán as alternativas nacionalistas (caso de Solidariedade catalá despois dos incidentes do Cut Cut e que suporá a unión de todos os catalanistas e que iniciará a modernización política do catalanismo).
Entre as causas da orixe e o desenvolvemento do nacionalismo vasco hai que sinalar:
· As consecuencias da Industrialización no País Vasco
· A abolición dos foros vascos 
· O sentimento de frustración e o desexo de recuperar os privilexios forais.
En canto ós 3 nacionalismos periféricos, fálase da influencia do catalanismo no nacionalismo galego, adoptando ambos unha evolución semellante, desde a reivindicación da identidade cultural (Renaixença, Rexurdimento, Xogos florais...) evolucionando cara ó Rexionalismo(último terzo do s. XIX) e posteriormente ó Nacionalismo. 
Pola súa banda, o nacionalismo vasco adoptará unha forma moi peculiar, máis étnica, tradicionalista, católica e, xa desde un principio, claramente independentista de España. 
O rexionalismo catalán irá evolucionando ata converterse nun movemento de masas capaz de enfrontarse e desprazar ós partidos da quenda da representación política en Cataluña. Como reacción á Lei de xurisdicións de 1906, crease Solidaritat Catalana (1906-1909) formada por todos os partidos cataláns non dinásticos, Carlistas, Nacionalistas e Republicanos(agás o Partido de Lerroux, claramente antinacionalista). 
En 1907 lograrán afastar de Cataluña ós Partidos do Sistema canovista obtendo 41 dos 44 deputados. Desde este intre o nacionalismo converterase na principal forza política en Cataluña.
 En Galicia, o rexionalismo e o nacionalismo, presentarán un compoñente minoritario, intelectual e urbano. En 1907 crearase Solidariedade galega (1907-1912) formado por republicanos, tradicionalistas e rexionalistas como Murguía. 
A Nosa Terra converterase no seu medio de difusión. A súa actividade centrarase na creación de sociedades agrarias e a loita anticaciquil.
O rexionalismo catalán irá evolucionando ata converterse nun movemento de masas (Solidariedade Catalá) capaz de enfrontarse e desprazar ós partidos da quenda da representación política en Cataluña. En Galicia, o rexionalismo e o nacionalismo, presentará un compoñente minoritario, intelectual e urbano.
1- O CATALANISMO
Desde mediados do s. XIX foi configurándose un movemento reivindicativo do carácter diferencial de Cataluña, que desde presupostos culturais irá evolucionando cara á consolidación dun nacionalismo catalán a finais do s. XIX.
TRAZOS E FACTORES DA IDENTIDADE CATALÁ.
A lingua catalá: Existencia dunha lingua propia empregada maioritariamente por todas as clases sociais. 
A partir de 1830, coa Renaixença, desenvolverase como lingua literaria o que propiciará o desenvolvemento dos sentimentos catalanistas. A lingua divulgarase a partir da creación de prensa en catalá (Diari de Barcelona, 1854) e actos de exaltación da lingua, como a celebración dos Xogos Florais, iniciados a partir de 1859.
Dereito catalán: Existencia duns costumes e normas tradicionais diferentes.
Conciencia dun pasado histórico: Son conscientes dunha realidade política propia, como parte da Coroa de Aragón, anterior á Centralización Administrativa de Felipe V cos Decretos de Nova Planta (as súas propias Cortes, a Generalitat...). 
Acompañan a isto a reivindicación dunha serie de símbolos como a bandeira (a señera, emblema da Coroa de Aragón), e o himno (Os Segadores, lembra o levantamento popular de 1640 contra as medidas centralizadoras do Conde Duque de Olivares).
O Desenvolvemento industrial: Unha Cataluña industrial, moderna, cunha burguesía dinámica que contrasta cunha España pouco desenvolvida e eminentemente rural.
A marxinación política: Os cataláns acusan ó goberno central de non ter en conta os seus intereses e da ineficacia das políticas de goberno (menos dun 3% de ministros cataláns entre 1833 e 1901)
O CATALANISMO POLÍTICO.EVOLUCIÓN.
O catalanismo vai presentar unha gran variedade de manifestacións e estratexias, desde ó tradicionalismo conservador ata o federalismo republicano e desde a colaboración co goberno do Estado ata un Estado federal e tamén independente.
1.1- O REXIONALISMO CATALÁN: 
Dáse durante a década de 1880. Non se discute a unidade nacional de España, pero reivindícase o autogoberno catalán. Hai 2 tendencias: progresista e conservadora:
Tendencia Progresista: O seu mellor representante é o federalista Valentí Almirall, fundador do primeiro diario en catalán, Diari Catalá (1879) e do Centre Catalá, primeiro organismo que se crea en defensa dos intereses dos cataláns. Critica o centralismo do goberno de Madrid e propón unha estrutura rexional para España. Almirall reivindicará o feito de que a lingua, a cultura e os intereses de Cataluña esixen un goberno e Parlamento autónomos. Estas reclamacións quedaron patentes no Memorial de agravios de 1885 que se lle presentou ó Rei Afonso XII na súa visita a Barcelona (nun momento de crise da industria téxtil e o inicio da revisión do Sistema Canovista en Cataluña. Medo dos cataláns ó acordo comercial con G. Bretaña. e á futura implantación do código civil español de 1889). No Memorial solicitan:  Proteccionismo económico e Mantemento do dereito civil catalán e a lingua catalá.
O Partido Federal en Cataluña no seu Consell Regional Catalán, vai elaborar un texto en 1883, claramente federal en que se recoñece a Cataluña como un Estado soberano (política económica, relacións exteriores, control exército e orde público), dentro da Federación española, nun réxime de amplas liberdades e participación política.
Tendencia conservadora: Foi a máis influínte na vida política española. A Lliga de Catalunya fundouse en 1887 e dela formaron parte os principais protagonistas do catalanismo político, Prat de la Riba, Cambó...  En 1888 (ano Exposición Universal de Barcelona) preséntanlle á Rexente Mª Cristina un programa rexionalista  que reivindica unha ampla autonomía para Cataluña.
En 1891 xurde Unión Catalanista, coa fusión de diversas asociacións (Lliga Catalanista, Centre Catalá) e na súa primeira Asemblea, en 1892, apróbase un proxecto autonomista, As Bases de Manresa. 1892.
As Bases de Manresa, naceron como un documento, de carácter conservador, preparatorio para a Constitución Rexional de Cataluña. 
Recoñecen un poder lexislativo central que radicaría no Rei ou Xefe de Estado e unha Asemblea composta de representantes de todas as rexións. O poder executivo central só tería competencias en: relacións políticas e económicas internacionais, defensa, comunicacións de interese xeral, presupostos xerais e resolución de conflitos interrexionais. En canto ó Poder Xudicial central, recoñecen un Tribunal Supremo con maxistrados das distintas rexións para resolver problemas entre elas.
Propoñen para Cataluña:
Oficialidade exclusiva da lingua catalá
Recuperar a lexislación histórica de dereitos e liberdades de Cataluña                              
            Tribunais independentes
            Todo cargo, incluso os eclesiásticos, deberían ser exercido por cataláns.
            División en comarcas e non en provincias
            Moeda propia
            Exército: voluntarios. Compensación económica por servir só en Cataluña.
            Control orde público(somaténs e 1 corpo semellante ós mossos de esquadra)                                     
1.2- O NACIONALISMO CATALÁN:
A derrota de España en Cuba e a perda dos intereses económicos na illa da burguesía catalá vai propiciar que, ante o fracaso do Estado español, a burguesía catalá se aproxime a posturas nacionalistas. Do contacto entre unha burguesía desenganada e un grupo de intelectuais catalanistas, nacería en 1901, a Lliga Regionalista.
Prat de la Riba foi  primeiro en reivindicar a Cataluña como nación. Cataluña contaba cos requisitos propios de calquera nación, lingua, dereito, territorio, conciencia do seu feito diferencial e a vontade de autogobernarse. Non é independentista, senón que recoñece o autogoberno para Cataluña dentro da unión federal das distintas nacións e nacionalidades ibéricas que forman España.
2- NACIONALISMO VASCO:
A peculiaridade vasca:
A realidade de País Vasco e Navarra a principios do s. XIX era peculiar. Polo seu apoio a Felipe V non foran sometidas á política centralizadora borbónica (Decretos de Nova Planta) e conservaban os seus privilexios forais procedentes da Idade Media (consideración de fidalgos ós seus habitantes, institucións propias, sistema fiscal propio, aduanas interiores, prestación militar no seu territorio). 
O triunfo do Liberalismo en España suporá a implantación da Centralización administrativa e a perda de privilexios para o País Vasco e Navarra. Como reacción, na meirande parte do s. XIX, agás nas cidades, o Carlismo asentarase en País Vasco e Navarra pola súa defensa dos privilexios forais.
No País Vasco, triunfou o rexeitamento a aceptar calquera modificación dos privilexios forais. Esta negativa será respondida polos gobernos liberais coa súa supresión (1841, 1876), aínda que as protestas levaron ó seu restablecemento parcial en 1844 e, aínda que suprimidos totalmente por Cánovas en 1876, en 1878 implantou o Réxime de concerto (vixente ata 1937).
 O Réxime de concerto consistía en que As Deputacións vascas e o goberno Central acordaban a cantidade coa que deberían contribuír ó Estado e  As Deputacións tiñan total liberdade para recadar rendas e impostos e distribuír as quintas militares.
Factores do nacionalismo vasco:
O nacionalismo vasco asentarase nos sectores tradicionais, influídos polas arelas de recuperar totalmente os privilexios forais e cunha forte vinculación coa Igrexa, coa que compartía o rexeitamento de calquera transformación política Liberal. Como grupos sociais destacan os campesiños, artesáns urbanos, pequena nobreza rural e clero.
Desde o punto de vista económico e social, o País Vasco vai sufrir unha importante transformación desde as últimas décadas do s. XIX, superadas as guerras carlistas, ó converterse, moi rapidamente, nun foco de importante desenvolvemento industrial (siderurxia...) e capitalista, que, ó mesmo tempo que irá consolidando unha burguesía vasca, atraerá a un importante continxente de inmigrantes españois (maketos). 
A grande burguesía financeira e industrial apostarán polo Liberalismo dentro do contexto español e van ter un importante papel dentro do Sistema Canovista. O proletariado dividiuse entre os oriúndos ( maioría capataces) e os maketos (maioría peóns) onde vai implantarse o socialismo. O sentimento nacionalista, sen embargo, irase espallando entre un sector medio de burgueses, comerciantes, pequenos industriais e propietarios.
O nacionalismo vasco verá na industrialización e nos maketos uns dos principais inimigos polo seu perigo de desvasquización.
Sabino Arana e o PNV:
Sabino Arana Goiri é a figura senlleira do nacionalismo vasco. Educado dentro dunha familia carlista, o seu pensamento é fundamentalmente tradicional e independentista.
Maniféstase contrario ás transformacións sociais e políticas do Liberalismo e da industrialización e considera como elementos que definen á nación vasca, a raza (elemento étnico importante no pensamento de Sabino Arana), o catolicismo, os foros, o euskera e os costumes e folclore tradicional.
Ademais denuncia o perigo que supón para o vasquismo a chegada dos maketos, en canto representaban o espallamento do españolismo, do liberalismo e do ateísmo. O perigo de desvasquización, a abolición dos privilexios forais levan a Sabino Arana a defender a liberdade dos vascos para a independencia dos 7 territorios vascos (Biscaia, Guipúscoa, Araba, Nafarroa e en Francia: Nafarroa Beherea, Lapurdi e Zuberoa) e a conformación de Euskadi pola confederación de todos os territorios vascos.
O domingo de Resurrección de 1882 é considerado o punto de arranque do nacionalismo vasco (Aberri Eguna ou día da Patria Vasca) cando Sabino Arana asume como única patria a futura Euskadi e comeza a formular as súas doutrinas nacionalistas.
En 1894 funda en Bilbao o Euskaldun Batzokija: unha sociedade político-recreativa para defender a independencia da nova entidade política, Euskadi.
Euskadi basearíase en:
O lema: Deus e foros (Unha Euskadi católica e defensora dos privilexios forais)
A bandeira: a ikurriña (creada polo propio Arana)
Unha lingua: o euskera
Un inimigo: os maketos
En 1895, funda o Partido Nacionalista Vasco (PNV) que recolle os principios nacionalistas de Sabino Arana. O PNV presentouse por 1ª vez ás eleccións xerais do Estado en 1898.
Cambio de estratexia.
Desde 1898, a consideración de que a proposta independentista tiña un campo político moi limitado e coa idea de ampliar a base social e a proxección do PNV (tentando aproveitar as suspicacias das clases medias ante o avance do Socialismo entre os traballadores), Sabino Arana modera as súas expresións separatistas, acepta a legalización do Partido dentro do sistema político e a participación, en ton rexionalista, na loita electoral, achegándose a outros partidos da dereita católica. O obxectivo é converter ó PNV na forza maioritaria do País Vasco.
En 1903, con 38 anos morre Sabino Arana. O PNV queda baixo a dirección de Ángel Zabala. Con Zabala o PNV completou a súa organización (Euskadi Buru Batzar e estatutos en 1906). En 1911 fundaron o sindicato Solidariedade de Traballadores Vascos, para contrarrestar a difusión do socialismo e anarquismo.
3- O GALEGUISMO
Desde mediados do s. XIX vaise desenvolver o galeguismo, un movemento heteroxéneo que parte da defensa dos intereses de Galicia en canto a conciencia da pobreza, atraso, marxinación e afastamento que padece ante o esquecemento e marxinación dos gobernos de Madrid. O Galeguismo irase consolidando en defensa da lingua e da cultura galega e coa reivindicación dun autogoberno que afronte a superación dos problemas de Galicia. O Galeguismo no s. XIX terá un forte compoñente intelectual, literario e urbano, cun certo paralelismo formal co catalanismo e afastado das masas populares, que non participarán de forma activa nas reivindicacións galeguistas ata o s. XX.Podemos distinguir 3 fases dentro do galeguismo:
1. Alicerces do Galeguismo: Provincialismo e Rexurdimento
1. O Rexionalismo. Rexionalismo progresista de Murguía e tradicional de Brañas.
1. O Nacionalismo. Nacionalismo tradicionalista de Risco, Otero Pedrayo. Nacionalismo democrático de Castelao, Alexandre Bóveda.
1. Alicerces. Provincialismo e Rexurdimento:
1.O Provincialismo: As primeiras manifestacións reivindicativas en prol de Galicia e en contra do centralismo corresponden á xeración de 1846, entre os que sobresae a figura de Antolín Faraldo, un dos primeiros en defender a Galicia como unha unidade diferenciada e en denunciar os problemas que lle afectaban como a falta de industrialización, o atraso, o illamento e a falta de articulación interna e desunión (excentralización). No ámbito literario destacan as figuras do Rexurdimento: Rosalía, Pondal e Curros Enríquez...  
2.O Rexionalismo Galego.
Ó mesmo tempo que en Cataluña, País Vasco.. na década de 1880, aparece, nas 2 tendencias tradicional e progresista, o rexionalismo, é dicir, a reivindicación da autonomía política e administrativa de Galicia, respectando a unidade de España.
· Rexionalismo progresista: Murguía. Proxecto Constitución Federal.
Murguía foi o primeiro en defender a existencia dunha nacionalidade galega, baseada en trazos idiomáticos, xeográficos, étnicos e históricos.
Na súa obra O rexionalismo galego reivindica o dereito de Galicia á autonomía política, seguindo unha vía de descentralización.
Ó igual que en Cataluña, Navarra, Andalucía, en 1883 os republicanos federais elaboran un proxecto constitucional federal (para o futuro estado galaico, dentro da República Federal española) no que se contempla aConfederación Ibérica, coa inclusión de Portugal.
· Rexionalismo tradicionalista, católico. Alfredo Brañas.
Alfredo Brañas vai ser o seu principal representante. O seu pensamento é tradicional e católico, considera o catolicismo como un trazo fundamental da alma galega e defende a articulación social mediante o corporativismo e os gremios. Non pon en dúbida a unidade de España, defende a idea dunha dobre patria, a grande, España e, a chica, Galicia. Avogou pola creación de institucións propias para o goberno autónomo das rexións.
· Primeiras organizacións e símbolos de Galicia.
A bandeira de Galicia, branca con franxa azul, ten a súa orixe na da Comandancia Naval de A Coruña. O himno que une a letra de Eduardo Pondal e a música de Pascual Veiga, estreouse por 1º vez no Centro Galego de A Habana en 1907. Para a defensa da Lingua Galega, creouse a Real Academia Galega en 1906. As primeiras publicacións en galego, A Rexión Galega, 1886, A Patria Galega, 1891, A Nosa Terra, 1907, naceron en defensa dos ideais rexionalistas e de Asociacións como a Asociación Rexionalista Galega, 1891, a Liga Galega, de 1897 e Solidariedade Galega, 1907.
3-Nacionalismo Galego
Haberá que esperar ata o s. XX para a aparición do Nacionalismo Galego, a partir das Irmandades da fala, de 1916, impulsada por nacionalistas como Vilar Ponte. O nacionalismo conservador terá a súa principal figura en Vicente Risco, mentres que no nacionalismo progresista destacarán figuras como Castelao ou Alexandre Bóveda.
DOCUMENTOS
 José Ortega y Gasset, na súa obra España invertebrada (1921), destaca a responsabilidade do poder central no xurdimento dos nacionalismos:
“Un dos fenómenos máis característicos da vida política española nos últimos vinte anos foi a aparición de rexionalismos,
nacionalismos, separatismos; isto é, movementos de secesión étnica e territorial (...).
O propósito deste ensaio é corrixir a puntería do pensamento político ao uso, que busca o mal radical do catalanismo e biscaitarrismo en Cataluña e Biscaia, cando non é alí onde se encontra. ¿U-lo, pois?
Para min isto non ofrece dúbida: cando unha sociedade se consome vítima do particularismo, pode afirmarse que o primeiro en amosarse particularista foi precisamente o Poder central. E isto é o que pasou en España. Castela fixo a España, e Castela desfíxoa”.
Memorial de Agravios.1885
Non temos, Señor, a pretensión de debilitar, nin moito menos atacar a gloriosa unidade da patria española; ao contrario, desexamos fortificala e consolidala; pero entendemos que para logralo non é bo camiño afogar e destruír a vida rexional para substituíla pola do centro (...). O que nós desexamos, Señor, é que en España se implante un sistema rexional adecuado (...). 
Señor: estamos privados do noso sistema administrativo (...). Non podemos usar a nosa lingua máis que nos nosos fogares e en conversas familiares (...). E como se todo isto non fose bastante, hai tempo que se nos vén ameazando  con destruír, ou cando menos adulterar, o noso dereito civil (...).
O día máis feliz da nosa vida, tanto para nós como para a gran maioría dos españois, sería aquel en que, restaurada a vida das rexións  (...), puidésemos xuntos lanzar ao vento (...) un berro atronador de viva España!, en que se mesturasen todas as linguas nacionais, oficialmente iguais en categoría, e unidas nun único sentimento
Memorial en defensa dos intereses morais e materiais de Cataluña. 10-3-1885

Bases de Manresa
Base 3ª. A lingua catalá será a única que, con carácter oficial, poderá utilizarse en Cataluña e nas relacións desta rexión co poder central.
Base 4ª. Só os cataláns de nacemento  ou por virtude de naturalización, poderán desempeñar en Cataluña cargos públicos, (...).
Base 6ª. Cataluña será a única soberana do seu goberno interior. Polo tanto, promulgará libremente as súas leis orgánicas (...).
Base 7ª. O Poder lexislativo rexional radicará nas Cortes catalás (...).
Base 9ª. Exercerán o Poder executivo cinco ou sete altos funcionarios nomeados polas Cortes, os cales estarán á fronte das diversas ramas da administración rexiona.	
UNIÓN CATALANISTA. Bases para a Constitución rexional catalá. 27-3-1892 [catalán]
. Prat de la Riba (La Nacionalitat Catalana, 1906) Estado catalán integrado nunha federación española:
“Consecuencia de toda a doutrina aquí exposta é a reivindicación dun Estado Catalán, en unión federativa cos estados das demais nacionalidades de España. Do feito da nacionalidade catalá nace o dereito á constitución dun Estado propio, o Estado Catalán. Do feito da unidade política de España, do feito da convivencia secular de distinto s pobos, nace un elemento de unidade, de comunidade, que os pobos unidos deben manter e consolidar. De aquí un Estado composto

O punto de partida de todas as reivindicacións galeguistas está no recoñecemento da pobreza, atraso e afastamento de Galicia, eno sentimento de aldraxe ante o esquecemento e a marxinación que padecía por parte dos políticos e dos gobernos de Madrid.
[bookmark: _GoBack]Lingua distinta, díxose sempre, distinta nacionalidade. Sentíndoo así, Galicia tívose sempre por nación de feito; o mesmo cando tiña reis e condes propios (...) que incorporada á coroa de Castela (...). É un feito, pois, que pola orixe, polo territorio e a linguaxe, de igual maneira que pola súa historia e a comunidade de sentimentos e desexos, estes pobos do noroeste forman unha nación con caracteres propios, distinta das que constitúen o Estado español. Tamén é un feito que hoxe non vive a desgusto, pero tampouco de tan boa vontade como se supón, baixo o imperio de xentes e de cousas que lle son contrarias (...). Trata con empeño de conservar canto é propio e (...) recobrar, polo menos, a autonomía administrativa. Non quere que o poder central, que a descoñece, a goberne como unha colonia (...). Desexa que a súa lingua sexa tan oficial como a do Estado. Que os que teñan que administrar xustiza e dirixir a conciencia do home do noso país, sexan escollidos entre os seus fillos. Que nas reformas necesarias para o seu benestar se lle escoite (...). Nunha palabra, quere a descentralización máis completa(...).. Hai nisto falta algunha de patriotismo
Manuel MARTÍNEZ MURGUÍA. O rexionalismo  galego. Lixeiras observacións... 1889

Base 1. (...) O fundamento do rexionalismo é a rexión natural autónoma segundo a cal os intereses peculiares e característicos das rexións xamais deben ser gobernados, dirixidos, unificados e confundidos cos sistemas xerais do Estado (...).
Base 2. O rexionalismo español considera a patria común e a patria natural ou pequena patria. A primeira está formada pola unión íntima e circunstancial das rexións  (...). O rexionalismo afirma, pois, a integridade e a unidade da patria común española, contra o que xeralmente cren os seus detractores ignorantes ou de mala fe. (...)
Base 22. Os cargos e empregos públicos, beneficios e honores deben outorgarse con preferencia, e en igualdade de circunstancias, aos naturais da rexión (...).
Base 24. (...) A lingua rexional galega será de uso potestativo entre os naturais da nosa rexión, tanto na esfera oficial e pública como na privada, e obrigatoria nas escolas primarias en concorrencia co castelán.
Alfredo BRAÑAS MENÉNDEZ. Bases xerais do rexionalismo  e a súa aplicación a Galicia.

Art.3º. Jaungoikua. Biscaia será católica-apostólica-romana en todas as manifestacións da súa vida interna e nas súas relacións cos demais pobos.
Art.4º. Lagizarra. Biscaia constituirase libremente. Restablecerá en toda a súa integridade o esencial das súas leis tradicionais chamadas foros. Restaurará os bos usos e costumes dos nosos maiores. Constituirase, se non exclusivamente, principalmente con familias de raza euskeriana. Sinalará o Euskera como lingua oficial (...).
Art.8º. Sendo Biscaia pola súa raza, lingua, fe, carácter e costumes, irmá de Álava, Benabarre, Guipúscoa, Lapurdi, Navarra e Suberoa, ligarase ou confederarase con estes seis pobos para formar un todo chamado Euskeria, pero sen mingua da súa particular autonomía. Esta doutrina exprésase co principio seguinte: Biscaia libre en Euskeria libre (...)
Art.12º. Prohíbese: a blasfemia, os cantares impíos e obscenos, os xogos de azar e os cantos xenuinamente españois.
Sabino ARANA GOIRI. Regulamento de Euskaldun Batzokija. 24-5-1894

O maketo, aí está o inimigo! E non me refiro a unha clase determinada de maketos, senón a todos en xeral: todos os maketos, aristócratas e plebeos, burgueses e proletarios, sabios e ignorantes, bos e malos, todos son inimigos da nosa Patria (...). Enténdase que non os aborrecemos porque si. (...) Pero o español (...) é o noso dominador e o noso parasito nacional; someteunos privándonos da condición a que todo home e todo pobo ten dereito: a liberdade (...).
O remedio está en (...)unirnos baixo a tradicional bandeira da nosa única Patria, baixo o sagrado lema de Jaungoikua eta Lagizarra, Deus e Tradición, Relixión e Política biscaíñas
Sabino ARANA GOIRI. Obras completas. 1965 [castelán]

Nas provincias  vascas, os sentimentos nacionalistas xurdiron cunha forte radicalidade e insistiron na recuperación plena dos foros derrogados en 1876. A autonomía  só era un medio para afondar na consecución deses dereitos forais.
O nacionalismo  vasco aspira a purificar e vigorizar a raza, a depurar e difundir o éuscaro ata conseguir que sexa a única lingua  de Euskadi e a purificar o espírito e esclarecer a tradición do pobo vasco (...). Como norma do seu modo  de obrar (...) axustarase aos preceptos da pura moral católica. O Partido Nacionalista  Vasco quere a restauración completa en Araba, Guipúscoa, Navarra, Biscaia, Laburdi  e Zuberoa, das súas antigas  leis fundamentais e o restablecemento das súas Xuntas xenerais ou Cortes lexisladoras e de todos os organismos de goberno e administración daquelas derivados. E pide, e traballará ata conseguilo, que esas Xuntas ou Cortes e organismos funcionen de novo, investidos dos mesmos dereitos, poderes e facultades que lles asistiron nas épocas da súa vida plena.
Como consecuencia de isto pretende, especialmente, a derrogación polo que respecta a Araba, Guipúscoa, Navarra e Biscaia, da Lei de 25 de outubro  de 1839, e en canto a Laburdi e Zuberoa, das emanadas dos poderes da revolución francesa de 1789, e, en xeral de todas cantas outras leis e disposicións foran ditadas polos gobernos de Madrid e París que en algún modo impidan, diminúan ou coarten o libre funcionamento  daquelas Xuntas ou Cortes (...). 
PARTIDO NACIONALISTA VASCO. Manifesto. 15-12-1906 [castelán]
